
dipanggil pa-tao, atawa tjara jang goenaken kakoeatan; itoe goendoekan menoesia jang dipaleh dengen ini tjara kita namaken negri. Oepama, Hongkong toch boekan dibikin madjoe oleh kerna itoe riboean pendoedoek Hongkong ingin bangsa Inggris berboeat itoe; tapi itoe djadja'an soedah didapetken dengen tenaga sendjata. Lantaran Tiongkok kalah perang dengen Brittannie maka Hongkong djadi terlepas dari tangan kita, dan Hongkong diroba djadi Hongkong jang modern. Riwajatnja British India dibikin baek oleh bangsa Inggris djoega sama sadja seperti Hongkong. Djadja'an Inggris meloelah dimoeka boemi; maka tida heran orang Inggris ada mempoenjai perkata'an jang berboenji : „Karadja'an Inggris belon perna liat mata hari toeroen”. Djadi, artinja bahoea dimana sadja ada sinar mata hari disitoe tentoe ada djadja'an Inggris. Kaloe kita pendoedoek Bagian Doenia Timoer tjoba ikoetken djalannja mata hari, bermoelah kita nanti liat jang ia itoe pentjarken sinarnja di New Zealand, Australia, Hongkong, dan Singapore; moeter kadjoeroesan barat ia sorotken Ceylon dan British India; djaoean sebla barat, Aden dan Malta; djaoean sedikit lagi, Engeland sendiri; kaloe ia moeter di Bagian Doenia Barat, ia nanti sampe di Canada dan rampoengken iapoenja oeteran di Hongkong dan Singapore. Bagitoelah, dimana sadja dalem tempo doeapoeloe ampat djem ada tjahajanja mata hari, disitoe nistjaja aken terdapet djadja'an Inggris. Karadja'an Inggris djadi besar dengen mengandel pada kakoeatan sendjata; tapi sedari djeman doeloe tida ada negri jang bisa djadi besar zonder menaloekken jang laen. Tapi djadi besarnja kabangsa'an atawa nationaliteit ada dari laen tjara: ia djadi besar atas kamaoeannja alam, dan sekali-kali boekan lantaran paksa'an. Itoe riboean pendoedoek Tionghoa di Hongkong djadi teriket satoe sama laen oleh kabangsa'an atas oesahanja alam; dan Engeland tida nanti mampoe roba kendati ia goenaken tjara bagimana poen.

Dari itoe, kapan satoe goendoekan menoesia jang tergaboeng dan membesarken dalem tjara jang bener atas soeroengannja tenaga alam, kita namaken ia itoe bangsa; sementara kapan satoe goendoekan menoesia jang tergaboeng dan membesarken dalem tjara jang menggoenaken kakoeatan atas desekannja itoe berbagi-bagi tenaga jang kaloear dari menoesia sendiri, itoelah kita namaken negri.

